Սիսիանի համայնքի ղեկավար Աղասի Հակոբջանյանի ուղերձը Գիտելիքի, գրի և դպրության օրվա առիթով
Սիրելի´ աշակերտներ, ուսուցիչներ
Մեկնարկում է նոր ուսումնական տարին, որը սկզբնակետն է նորանոր ձեռքբերումների, նորանոր նվաճումների ու հաջողությունների: 
Շնորհավորում եմ բոլորիդ Գիտելիքի, գրի և դպրության օրվա առիթով և մաղթում, որ համառությունը, նպատակասլացությունն ու նոր հորիզոններ նվաճելու վճռականությունը չլքեն ձեզ ողջ ուսումնական տարվա ընթացքում:
Սիսիանցին միշտ աչքի է ընկել կրթության նկատմամբ առանձնահատուկ մոտեցմամբ ու սիրով: Մենք բոլորս անսահման հպարտություն ապրեցինք՝ տեղեկանալով, որ այս տարի ոսկե մեդալակիրների թվով Սյունիքը հանրապետությունում ատաջատարն է, իսկ մարզի կտրվածքով լավագույն ցուցանիշը Սիսիանինն է. մարզի 32 մեդալակիրներից 14-ը սիսիանցի աշակերտներն էին:  Սա խոսում է մեր ուսուցիչների անձնվեր աշխատանքի և աշակերտների խելացի և ուսումնատենչ լինելու փաստի մասին:
Մաղթում եմ, որ այս հաջողությունը լինի շարունակական և այս գերազանց շրջանավարտները բուհական համակարգում ևս առանձնանան իրենց գիտելիքների մակարդակով և դառնան ապագայի հուսալի հենարան ոչ միայն գիտության, այլև մեր երկրի մյուս ոլորտների զարգացման գործում:

Առանձնակի ջերմությամբ եմ շնորհավորում առաջինցիներին, ովքեր դեռ նոր պետք է քայլեն կրթության արահետներով, նրանց ծնողներին ու ուսուցիչներին, որոնցից մեծ ջանք ու համբերատարություն կպահանջվեն փոքրիկների մեջ արթնացնելու ուշիմ ու խելացի աշակերտին, ապագայի խոստումնալից քաղաքացուն:
Շնորհավորանքս հատկապես ուղղում եմ նաև ավարտական դասարան փոխադրված աշակերտներին, մաղթում լինել առավել շրջահայաց, առավել պատասխանատու և նախանձախնդիր:
Բեղուն ու արդյունավետ նոր ուսումնական տարի բոլորիդ:
